POSLANIK, S.A.V.S., I NJEGOV SLUGA ŽIDOV
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike na Pravome putu.
Braćo moja u Dini Islamu! Povodom krvoprolića u Gazi, koje traje već pune tri sedmice, pored prošlosedmičnog zajedničkog danas želim da iskažem i svoje lično gnušanje nad tamošnjim dešavanjima, da ih osudim te zamolim Dragog Allaha da se On Lično osveti nasilnicima. 
Na samom početku želim da skrenem pažnju na činjenicu da Hamas ne predstavlja Palestince kao što ni Cionisti ne predstavljaju židove. Naravno da u svakom žitu ima kukolja, pa kao što među muslimanima ima nakaradnih ljudi, tako ih isto ima i među pripadnicima drugih religija. Ali, ako su ti nakaradni ljudi nešto skrivili onda njih treba kazniti, a ne zbog njih ubijati druge, nevine.
Kao znak podrške i solidarnosti sa našom braćom i sestrama, koje muče i ubijaju zbog tuđih grijeha, mi ćemo (kao dio Islamske zajednice Bošnjaka u Austriji) danas nakon džuma-namaza napraviti sergiju za pomoć Palestini. Naša novčana pomoć možda neće biti velika i predstavlja samo kap u moru njihovih potreba, ali, osim još možda učenja dove, mi ne možemo učiniti nešto puno više, kao što ni ne možemo samo muklo posmatrati. U tom smislu želim vas informisati da su, kao čin solidarnosti sa Palestinom, za sutra najavljene demonstracije u Bregenzu. Njih organizuje Sozialistische Jugend Vorarlberg, a održat će se na Kornmarkplatzu u 14.30 h.
A u sklopu moga protesta, koji je ujedno i vid moje podrške višestoljetnom suživotu između muslimana i pripadnika drugih religija a posebno židova, kako u Palestini tako i u cijelom svijetu, danas želim s vama da podijelim jednu lijepu priču o suživotu. O životu koji je, nažalost, skoro prestao da postoji ili se barem ne čuje kako diše, nakon što su svjetsku ulogu židova preuzeli Cionisti. 
Ova priča datira iz vremena Muhammeda, s.a.v.s., i vezana je za njega i njegovog slugu židova. Naime, prenosi se da je Poslanik, s.a.v.s., imao jednog mladog slugu židova, koji mu je donosio vodu za abdest, primicao obuću i obavljao druge poslove. Jednog dana mladić se razbolio i pao na smrtnu postelju. Muhammed, s.a.v.s., je primjetio da ga nema, pa je otišao njegovoj kući da se raspita za njega i njegovo stanje. 

Ušao je u kuću i sjeo pokraj mladićeve glave, naspram njegovog oca. Vidjevši ga u takvom stanju Poslanik, s.a.v.s., se sažalio te pozvao mladića da razmisli o svojoj vjeri prije nego što se susretne sa svojim Gospodarom. ''Prihvati islam! Posvjedoči da nema boga osim Allaha i da sam ja Njegov Poslanik!'', bile su riječi Poslanika, s.a.v.s., kojima je, ujedno, i nama poručio kako treba da se ponašamo prema ljudima koji su na samrti. Tj. da ih bodrimo da izgovaraju šehadet ili barem riječi ''La ilahe illallah'', koje su tako lahke za izgovor, da se mogu izgovoriti i bez pomjeranja usana. Naravno, te riječi ne može svako da izgovori, već samo onaj kome Dragi Allah odobri.
S tim u vezi nedavno sam čitao kako je jedan doktor u nekoj arapskoj zemlji jednom mladiću, koji je bio na samrti, ponavljao šehadet pa ih je mladić izgovorio i preselio na Ahiret. Kad je majka dobila informaciju o smrti, došla je plačući da vidi svog sina. Kad joj je doktor rekao da ne plače jer mu je on pomogao da izgovori šehadet, majka se još više rasplakala. Pa kada se smirila reče: ''Moj sin je bio nijem. Tokom čitavog života nije izgovorio niti jednu jedinu riječ.'' 
 
Tako se desilo i sa ovim mladim židovom. Bio je bio spreman da prihvati Poslanikov poziv, jer je upoznao njegov karakter i u njemu prepoznao svojstva Poslanika. Međutim, i pored toga osjetio je potrebu za očevim odobrenjem, pa se okrenuo prema njemu i pogledao ga. Otac mu reče: ''Poslušaj Kasimovog oca (tj. Muhammeda, s.a.v.s.).'' Tada mladić izgovori: ''Svjedočim da nema boga osim Allaha i da si ti Allahov Poslanik.'', a zatim dušu ispusti.

I tužan i radostan Poslanik, s.a.v.s., je izašao iz mladićeve kuće, rekavši: ''Hvala Allahu, Koji je pomoću mene spasio mladića od Džehennema.'' Zatim se okrenuo prema ashabima i rekao im: ''Klanjajte dženazu svome bratu.''
Ovim slučajem naš Poslanik, s.a.v.s., nam je pokazao kako treba da se odnosimo prema pripadnicima drugih religija. Da bi dozvolio nemuslimanima da se upoznaju sa Islamom, Muhammed, s.a.v.s., im je otvorio čak i vrata svoje kuće, kao što je i njih posjećivao u njihovim kućama. Kad god bi imao priliku da s njima razgovara, prišao bi u njihovo društvo, objasnio im šta je Islam te ih pozivao da ga prihvate. To je činio na prijateljski i srdačan način, otvarajući vrata dijalogu i suživotu sa nemuslimanima. Svojom posjetom mladiću pokazao je humanost, koja treba da krasi svakog čovjeka, pri čemu je vrlo jasno dao do znanja da su i nemuslimani ljudi i, prije svega, naša univerzalna braća, s obzirom na to da svi potičemo od istih roditelja – Adema, a.s., i Havve.
Molim Dragog Allaha da u srcima svih ljudi probudi osjećaj za humanost, da se smiluje žrtvama i njihovim porodicama te dadne ljudima razuma pa da prekinu sukobe i krvoprolića. Amin.

